
					ఈ పుట అచ్చుదిద్దబడ్డది
నందికేశ్వరుఁడు రావణుని శపించుట

	చ.	
అనుసమయంబునం ద్రినయనానుచరుం డగునంది వారలం

గని యనియెం దొలంగుఁ డెడగా నిది యీశనివాసదేశ మిం

దనిమిషయక్షకింపురుషు లాదిగ నెవ్వరు రా రనంగ న

ద్దనుజవిభుండు వెండియు నుదగ్రతఁ బోవక యున్న నల్కతోన్.

	క.	
ఈతఱి నీశ్వరుఁ డిత్తరు, పోతంబులకెలన శైలపుత్త్రియుఁ దానుం

బ్రీతిఁ గుసుమాపచయకే, లీతత్పరుఁ డైనవాఁడు లీలానుగతిన్.

	క.	
అడిబీర ముడిగి రాక్షస, చెడక మరలి పొమ్ము నీకుఁ జేయలఁతియె యీ

యెడ యింక నీవు నిలిచినఁ, బడ నడుతురు గన్న నిన్నుఁ బ్రమథగణంబుల్.

	తే.	
అనినఁ గోపించి యీశ్వరుఁ డనఁగ నెవ్వఁ, డతని కిచ్చోటు దక్కినకతముఁ జెప్పు

మనుచు వానరవదనంబునట్టు లున్న, నందిమొగ మప్డు దేరకొనంగఁ జూచి.

	క.	
కడుఁ బెల్చ నవ్వి యగు నీ, పడువునఁ జెలువంబు గలుగు వారలచేతం

జెడఁడే యీతఁడు నుడువక యుడుగు మనుచుఁ బంక్తివదనుఁ డుల్లస మాడెన్.

	చ.	
తెగడినఁ గెంపుసొం పడరుదృష్టులు గాడఁగఁ జూచి నంది యి

ట్లగు నిది నిక్క మివ్విధమునాననముల్ గలవార యేపున

న్మిగిలినరాక్షసాన్వయము నిన్నుఁ బురంబును సాగరంబు గా

సిగ మసి గాఁగఁ జిక్కు వడఁ జేడ్పడఁ జేయుట యెట్లుఁ దప్పునే.

	ఆ.	
నిన్నుఁ బట్టి యిపుడ నీఱుగఁ దలలు దు, న్మాడ నాకు శక్య మగున యైన

జగముచేతినిందఁ జచ్చినవాఁడవు, మున్న కాన శవము ముట్ట ననిన.

	మ.	
అతిరౌద్రాకృతి దైత్యుఁ డిట్లనియె మీ రాక్రోశముం జేయఁ బ

ర్వత మే నిప్డ చలంబునం బెఱికెదన్ వారింపుఁడా నీవు మీ

యతఁడున్ వచ్చి విమాన మాఁగినఫలం బందంగ నీశాను ని

ర్జితుఁ గావింపక మిమ్ముఁ ద్రుంపక దశగ్రీవుండునుం బోవునే.

రావణుఁడు కైలాసమును బెల్లగించి యెత్తుట

	ఆ.	
అనుచు శైలమూలమున కేగి చేతుల, గ్రుచ్చి యమరఁ బట్టి కూలఁ ద్రోవ

నప్పళించి యెత్తె నల్లాడె నమ్మహా, నగము జీవరాశి బెగడుపడఁగ.

	క.	
తదవసరంబునఁ బ్రమథులు, బెదరిరి గిరిరాజతనయ బి ట్టులికి వెసం

బొదివి పయి వ్రాలి కౌఁగిటఁ, గదియించెను శంభుమేను గరుపారంగన్.

	అ.	
దనుజుచంద మంతఁ దనదుచిత్తంబున, నెఱిఁగి శంకరుండు చిఱుతనగవు

కాంతి మోము చెన్ను వింత గావింపంగ, నుంగుటమున నల్ల నూదుఁటయును.

శివుఁడు రావణునిచేతులు కైలాసముక్రింద నడఁగఁద్రొక్కి వాఁడు ప్రార్థింపఁగా ననుగ్రహించుట

	చ.	
కరములు చాఁపకట్టువడగా గిరి యెప్పటియట్ల క్రుంగినన్

విరవిరఁ ద్రెళ్లి నొవ్వడరి విహ్వలుఁ డై దశకంధరుండు ఘో

